
అల్లనఁ గాచి మిత్రగృహ మారటఁబెట్టుసఖుండు నీతిపొం

దొల్లఁడు మంత్రిమానులకు నొప్పమిఁ జేయురథంబు నీవునుం

బల్లవధర్మ మూఁది రతిపైఁ దమివర్తిలు దట్టినీకు ను

త్ఫుల్లదయానయాదిగుణము ల్జనియించునె శంబరాంతకా.

అని యనంగు నంగనారత్నంబులు దూఱి తన్మాతులుండగు నీరజారిం బేరుకొని.

నీదయ పంచబాణశరనిర్భరతాపదవాగ్ని గ్రాఁగిపో

నీదయ నీదయోదయసమృద్ధి సదా వెదచల్లుచుండుఁ దా

నీదయ సేదఁ దేర నొకయింత యిదెక్కడివింత నేఁడు నీ

పాదములాన మావికచపంకజనేత్రకు సారసాంతకా.

కాలగతిం ద్వదీయజనికర్తప్రతిక్షపము న్గరాళకో

త్తాలకృపీటజన్మపరితశ్శిఖలం గడు గ్రాఁగునాతనిన్

బోలి కళంకినై మొదలఁ బుట్టినవానికి నీకు శైత్య మే

వేళ జనించు వి త్తొకటి విత్తినఁ జె ట్టొక టౌనె జాబిలీ.

పరుషమహాకృపీటభవభావము నీయెడ సత్య మత్తెఱం

గరయక నిన్ను శీతకరుఁ డందు రటేని సుజాత శీతల

స్ఫురణ పయోధికిం గలదె పొంగుకళంకముపేరఁ గ్రొంబొగ

ల్గురియుదె మింట నాలికలు గ్రోయుదె లోలకళాచ్ఛలంబునన్.

పరిథిమిషంబునం గుడుసుపడ్డశరాసముఁ బూని శైత్యవి

స్ఫురణ మెఱుంగులీను ఘృణిభూరిశరంబుల వేఁడిగా రహిన్

విరహిజనాళి నొంచెదవు వేఱె మనోభవుఁ డేల నీపయిన్

సరసత లే దనంతపదసంశ్రయ మేమయిపోయె జాబిలీ.

గోత్రులు రాకపోక నినుఁ గోల్కొననీరు దురంతశీతరు

ఙ్మైత్రి దృఢాంబరాశ్రయము మానవు ని న్నవి రోయు నీకళా

మాత్రవిభూతి నిట్టియిడుమం బడితో హరిణాంక వారిరు

ట్పత్రసుగంధలం గిరణపాతనశాతనరీతి నొంతురే.

కందళితానురాగములు గావు మనంబులు విన్నయంతలో

నందఱు పారవశ్యపద మందురు చల్లదనం బొకింత లే

దిందున శంకరాభరణ మె ట్లయి తీవు శశాంక నీపదం

బుం దుది నంత శూన్యమగుఁ బో వివరింపఁగ మాట లేటికిన్.

సదవనవైభవంబు పరచక్రవధోద్యతనంబు నిస్తులా

భ్యుదయ మనూనదానవిధియు న్సుఖలబ్ధపటుప్రసాదసం

		 ఈ పేజీలో చివరి మార్పు 29 మే 2023న 01:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

